
31

Poi in faccia a-ô trono da Divinitæ,

Do ben viva, inesausta, eterna fonte,

Tutte in linee rettiscime ordinæ

Chinavan e zenogge , e lanse e a fronte:

E da zelo ardentiscimo animæ

Scimili a-ô lampo se partivan pronte

Discendendo ne-ô vasto continente

E a-i isoe senza nûmeo do Ponente.


32

Comme ne-i fêughi de notturne feste

Mille stelle vaghiscime e brillanti,

Sciortie da un furgao ne-a region celeste

A moddo d’uña pioggia e tremolanti,

Chiñan zù verso a tæra leste leste

Illuminando l'aia e i circostanti;

E fan un rêuo ciù largo, quanto ciù

S'accostan a-ô terren vegnindo in zù;


33

Coscì (se cose altiscime e diviñe

Paragonâ da-i ommi l'è permisso

A-e nostre cose fragili e meschiñe)

Vegnivan e legioîn terrô d'Abisso;

Che quanto ne-ô discende ean ciù vixiñe

A-ô lêugo che pe asciste gh’ëa prefisso,

Tanto ciù s’estendeivan largamente

Sorve l'Oceano e sorve ô continente.


34

ln paise aôa famoso pe potensa

E pe industria occupava uña legion,

O quæ da l’istmo celebre ô comensa

Fra i Americhe vincolo d'ûnion ;

E allargandose in tæra vasta immensa,

E stendendose verso Settentrion

Fin a-i estremi d'Axia ô s’avvixiña,

E co-i giassi dell'Artico ô confiña.

